POSLANIKOVA, A.S., HUTBA NA TEBUKU


Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., i njegovu časnu porodicu.


Braćo moja u Islamu! Mi se nalazimo već u drugom petku i u drugoj četvrtini ovog mubarek mjeseca. Vrijeme brzo leti, a sa njim prolaze i blagodati mubarek mjeseca ramazana, pa vas još jedanput pozivam da se potrudite da što više tih blagodati pokupite. 
Mi ćemo se danas, akobogda, malo opustiti uz jednu od Poslankovih, a.s., hutbi. Uživat ćemo u njegovim porukama, a onda ćemo o njima razmišljati. A razmišljanje je ibadet.

Ovu hutbu je Poslanik, a.s., održao prilikom pohoda na Tebuk. On se prvo zahvalio Dragom Allahu, a onda nastavio: ''O ljudi, Allahova Knjiga je najistinitiji govor, a najpreči govor je riječ bogobojaznosti (da govoriš svjestan da te Allah vidi i čuje). Ibrahimova, a.s., vjera je najbolja vjera, a Muhamedovi, a.s., sunneti najbolji propisi. Spominjanje Allaha je najčasniji govor. Najljepše pripovijesti o događajima iz prošlosti nalaze se u Kur'anu. Najbolji poslovi su oni koji imaju svoj izvor u vjeri, a najgori su oni koji nemaju svoj izvor u vjeri (novotarije). Najbolja uputa je uputa Muhammeda, a.s., a najčasnija smrt je smrt šehida. Zalutati sa Pravog puta nakon upute je najveća sljepoća. Najbolja djela su ona koja su korisna. Sljepoća srca je najgora sljepoća. (Mi imamo dva vida: vid očiju i vid srca. Očima vidimo Dunjaluk, a srcem Uputu. Biti slijep u srcu je mnogo gore nego biti slijep u očima). Gornja ruka (koja daje sadaku i zekat) bolja je od donje ruke (koja prima i prosi). I mala količina onog što vodi dobru, bolja je od velike količine koja vodi zlu. Najgora opravdavanja su ona u času smrti (''Nisam mogo klanjati, postiti, zekat davati u mladosti, bilo mi prerano. Pa kad sam se oženio nisam mogo zbog djece i posla. Pa kad sam ostario nisam mogo zbog bolesti.''), a najgore kajanje je ono na Sudnjem danu (''Da sam, bogdo, ovo radio. Dabogdo nisam ono uradio.'', a već mu je prekasno da bilo šta promijeni.).
Ima ljudi koji na džumu namaz dolaze kasno i koji se Allaha, dž.š., površno sjećaju. Laž je jedan od najvećih grijeha jezika. Duševno zadovoljstvo je najveće bogatstvo, (onaj ko ima malo imetka, ali je zadovoljan, on je bogat. A bogat čovjek, neće imati duševno zadovoljstvo sve dok ne bude dijelio svoj imetak.), a bogobojaznost najbolja opskrba. Vrhunac mudrosti je bogobojaznost. (Da činiš djela svjestan da te Allah vidi i čuje. To će te natjerati da postupaš ispravno i mudro.). Ono što čovjek jasno spozna to se u njegovom srcu najbolje ustali. (Čovjeku možeš godinama pričati i savjetovati ga, ali on neće to shvatiti sve dok sam ne iskusi.). Sumnja je dio kufra. (''Nešto je loše urađeno. Sumnjam da je to uradio taj i taj. Ne znam je li to uradio, ali pretpostvaljam da jeste.'' To je dio nevjerstva.). Međusobno razdvajanje je džahilijjetsko (neislamsko, nerazumno) svojstvo. (Onaj ko napušta džemat zbog djela nekih džematlija ili raskida odnose sa rodbinom, prijateljima, komšijama zbog nekih nesporazuma, taj nije pri zdravoj pameti.). Prisvajanje zekata je džehennemski gnoj. Opijanje je žeravica džehennema. Poezija je od šejtana, (poezija kao stil izražavanja i zavođenja je došla od šejtana, što ne znači da je svaka poezija grijeh, jer ima stihova koji su posvećeni Allahu, dž.š., Poslaniku, a.s., ili Islamu.), a alkohol majka svih zala. (Alkohol iz želudca ide u vene u krv, a krv ide u srce, a potom iz srca u mozak. Šejtan to isto radi. Pa kada čovjek zbog alkohola izgubi pamet, onda šejtan preuzima upravu nad mozgom tog čovjeka i ponižava ga.) Neodgojene žene su šejtanove zamke, (žene koje se oblače izazovno da bi ih drugi muškarci gledali i uzdisali za njima jesu najjača šejtanova vojska. Onaj ko ide za njima upada u šejtanovu zamku i biva zarobljen.), a neobuzdana mladost je vrsta ludosti. (kod nas kažu: ''Mladost – ludost.'')
Najgora zarada je kamata, a najgore jelo je ono koje je napravljeno od imetka siročeta. Sretan čovjek se uvijek uči na nesreći drugoga, a nesretan čovjek je nesretan od samog rođenja. Zaista svaki od vas putuje prema četiri aršina (svako će umrijeti i leći u grob). Djelo krasi njegov završetak. Najveći stepen lihvarstva je laž. Sve što će doći blizu je. (Mladi čovječe, djeca, unuci, penzija, smrt, kaburski život i Sudnji dan će brzo doći). Psovati vjernika je grijeh, a ubiti ga je kufr (nevjerstvo). Jesti njegovo meso (ogovarati ga) spada u nepokornost Allahu. Njegov imetak je zaštićen isto kao i njegov život (uzeti imovinu vjerniku je isto kao i ubiti ga – kufr.).
Ko se osloni na Allaha, On mu je dovoljan, ko se strpi on je pobjednik, ko oprosti drugome, Allah će njemu oprostiti. Ko se u srdžbi savlada, Allah će ga nagraditi. Onome ko se u nevolji strpi, Allah će mu nadoknaditi. Ko teži za ugledom, Allah će ga razotkriti. Ko posti Allah će mu udvostručiti nagradu. A ko griješi prema Allahu, Allah će ga kazniti. O moj Allahu, oprosti meni i mojim sljedbenicima. Molim Allaha da nam svima oprosti.''
Molim Dragog Allaha da nam ove Poslanikove, a.s., poruke pomognu da u mjesecu ramazanu postanemo bolji ljudi i bolji vjernici. Amin.

